
 

 

 

 

 

 

Monitorinqin aparılması  

QAYDASI 

 

 

Azərbaycan Respublikasının Vəkillər 
Kollegiyasının  Ümumi Yığıncağının 

(Konfransının) 31.01.2026-cı il tarixli qərarı ilə 
təsdiq edilmişdir. 

 
 

1. Ümumi müddəalar 

1.1. Bu Qayda Azərbaycan Respublikası Vəkillər Kollegiyası (bundan sonra – Kollegiya) 

tərəfindən Kollegiyanın regional qurumlarının (mərkəzlərinin), hüquqi yardım mərkəzlərinin, 

tədris mərkəzlərinin, vəkil qurumlarının və fərdi qaydada fəaliyyət göstərən vəkillərin (bundan 

sonra birlikdə – monitorinq aparılan subyektlər) fəaliyyətinin monitorinqinin təşkili və 

aparılması qaydasını müəyyən edir. 

1.2. Monitorinqin məqsədi vəkillik fəaliyyətinin qanunvericiliyin, Kollegiyanın 

Nizamnaməsinin, Kollegiyanın orqanlarının qərarlarının və etik davranış qaydalarının 

tələblərinə uyğunluğunun təmin edilməsi, fəaliyyətin səmərəliliyinin artırılması, aşkar edilmiş 

nöqsan və çatışmazlıqların aradan qaldırılmasına kömək göstərilməsidir. 

1.3. Bu Qayda Azərbaycan Respublikasının Konstitusiyasına, “Vəkillər və vəkillik 

fəaliyyəti haqqında” Azərbaycan Respublikasının Qanununa, Kollegiyanın Nizamnaməsinə 

və digər hüquqi aktlara uyğun olaraq hazırlanmışdır. 

1.4. Monitorinq nəzarət, yoxlama və ya intizam icraatı xarakteri daşımır və vəkillik 

fəaliyyətinə müdaxilə kimi qiymətləndirilə bilməz. 

2. Monitorinqin predmeti və növləri 

2.1. Monitorinqin predmetinə aşağıdakılar daxildir: 

2.1.1. Vəkillər Kollegiyası orqanları tərəfindən qəbul edilmiş qərarların icra vəziyyəti; 

2.1.2. hüquqi yardıma  əlçatanlıqı; 

2.1.3. vəkillik fəaliyyətinin təşkili ; 

2.1.4. təşkilati fəaliyyət və kargüzarlıq qaydalarına əməl olunması; 

2.1.5. müraciətlərə baxılması; 

2.1.6. ƏL/TMM Qanununun təsir dairəsinə düşən 4 növ əməliyyatda - daşınmaz əmlakın 

alqı-satqısı, müştərinin pul vəsaitlərinin, qiymətli kağızlarının və ya digər 

əmlakının idarə olunması, müştərinin bank, depo, poçt, ödəniş və pul hesablarının 

idarə olunması, hüquqi şəxslərin yaradılması, onların fəaliyyətinin təmin və idarə 



edilməsi, bu məqsədlərlə pul vəsaitlərinin toplanmasının təşkili, habelə hüquqi 

şəxslərin səhmlərinin və ya paylarının alqı-satqısı əməliyyatlarında vəkillərin 

iştirak edib-etməməsinin yoxlanılması 

2.2. Monitorinq aşağıdakı növlərdə aparıla bilər: 

2.2.1. planlı monitorinq; 

2.2.2. növbədənkənar (qeyri-planlı) monitorinq; 

2.2.3. məsafədən (sənədlər və elektron sistemlər vasitəsilə) aparılan monitorinq. 

3. Monitorinqi aparan subyektlər 

Monitorinq Rəyasət Heyətinin müvafiq qərarı əsasında Kollegiyanın  struktur bölmələri 

və ya  monitorinq qrupları tərəfindən aparılır. 

 

4. Monitorinqin aparılması qaydası 

4.1. Azərbaycan Respublikasının “Vəkillər və vəkillik fəaliyyəti haqqında” Qanununa 

uyğun olaraq, Vəkillər Kollegiyasının Rəyasət Heyəti Vəkillər Kollegiyası orqanları tərəfindən 

qəbul edilmiş qərarların icrasının, habelə bu Qaydaların 2-ci bəndində nəzərdə tutulanların 

təmin edilməsi  məqsədilə Kollegiyanın regional qurumlarının (mərkəzlərinin), hüquqi yardım 

mərkəzlərinin, tədris mərkəzlərinin, vəkil qurumlarının və fərdi qaydada fəaliyyət göstərən 

vəkillərin fəaliyyətinin azı üç ay müddətində monitorinqini aparır və monitorinqin nəticələrinə 

əsasən aşkar edilmiş nöqsanların aradan qaldırılması üzrə müvafiq qərarlar qəbul edir. 

4.2. Monitorinqin aparılması dövrü Rəyasət Heyətinin qərarı ilə həyata keçirilir.  

4.3. Planlı monitorinq Kollegiyanın təsdiq etdiyi illik və ya rüblük plana uyğun olaraq 

aparılır. 

4.4. Növbədənkənar monitorinq əsaslandırılmış müraciətlər, şikayətlər və ya 

Kollegiyanın rəhbərliyinin qərarı əsasında keçirilə bilər. 

4.5. Monitorinq zamanı aşağıdakı üsullardan istifadə oluna bilər: 

4.5.1. sənədlərin və materialların öyrənilməsi; 

4.5.2. yerində baxış 

4.5.3. qanunla qadağan edilməyən digər üsullar. 

  

4.7. Monitorinq bir qayda olaraq 1(bir) ay müddətində aparılır. Zərurət yarandıqda bu 

müddət əlavə olaraq 1 ay müddətində uzadıla bilər. 

 

5. Monitorinqi aparanların hüquq və vəzifələri 

5.1. Monitorinqi aparanların hüquqları: 

5.1.1. monitorinq predmeti ilə bağlı zəruri məlumat və sənədləri tələb etmək; 

5.1.2. izahatlar almaq; 

5.1.3. monitorinq nəticələri üzrə rəy və təkliflər vermək. 

5.2. Monitorinqi aparanların vəzifələri: 

5.2.1. qanunvericiliyin və bu Qaydanın tələblərinə riayət etmək; 

5.2.2. obyektiv və qərəzsiz fəaliyyət göstərmək; 

5.2.3. əldə edilmiş məlumatların məxfiliyini qorumaq; 



5.2.4. monitorinqin gedişi zamanı monitorinq aparılan subyektlərin normal fəaliyyətinə 

maneçilik törətməmək; 

5.2.5. monitorinqin nəticələrini əsaslandırılmış şəkildə rəsmiləşdirmək. 

6. Monitorinq aparılan subyektlərin hüquq və vəzifələri 

6.1. Monitorinq aparılan subyektlərin hüquqları: 

6.1.1. monitorinqin məqsədi və predmeti barədə məlumat almaq; 

6.1.2. monitorinq zamanı izahat vermək və münasibət bildirmək; 

6.1.3. monitorinq nəticələri ilə tanış olmaq, nəticələrə dair etiraz və mülahizələrini təqdim 

etmək. 

6.2. Monitorinq aparılan subyektlərin vəzifələri: 

6.2.1. monitorinqin aparılmasına şərait yaratmaq; 

6.2.2. tələb olunan sənəd və məlumatları təqdim etmək; 

6.2.3. düzgün və dolğun məlumat vermək. 

7. Monitorinqin yekunu və nəticələri 

7.1. Monitorinqin nəticələri üzrə arayıştərtib olunur. 

7.2. Monitorinq nəticələrində aşkar edilmiş müsbət təcrübə, nöqsan və çatışmazlıqlar, 

habelə onların aradan qaldırılması ilə bağlı tövsiyələr əks olunur. 

7.3. Monitorinqin nəticələri Kollegiyanın Rəyasət Heyətitərəfindən müzakirə edilir və 

müvafiq qərarlar qəbul olunur . 

7.4. Monitorinqin nəticələrinə uyğun olaraq Vəkillər Kollegiyası Rəyasət Heyətinin qərarı 

ilə intizam icraatı başlanıla bilər. 

8. Yekun müddəalar 

8.1. Bu Qaydalarda nəzərdə tutulmayan məsələlər  “Vəkillər və vəkillik fəaliyyəti 

haqqında” Qanuna, Vəkillər Kollegiyasının Nizamnaməsinə və Kollegiyanın orqanlarının  

qərarlarında nəzərdə tutulmuş qaydada həll edilir . 

8.2. Bu Qaydalara əlavə və dəyişikliklər Vəkillər Kollegiyası üzvlərinin Ümumi 

Yığıncağının qərarı ilə edilə bilər. 

 


